
NAMMINERSORNERULLUTIK OQARTUSSAT   GRØNLANDS HJEMMESTYRE  

Ilaqutariinnermut Inatsisinillu atortitsinermut Naalakkersuisoq 

Landsstyremedlem for Familie og Justitsvæsen 

Esmar Bergstrøm 

Demokraatit  

Pensionisiaqartitsinermut akigitinneqartunut nutaanut piumasaqaatinullu 

Siumup siunnersuutaa UPA 2006/40 qanoq akeqarpa? 

 

2006-imi upernaakkut ataatsimiinnermi maannamut pensionisiaqartitsinermi 

periaaseq pillugu pitsannguutissatut Siumup siunnersuutaa UPA 2006/40-tut 

oqaluuserineqarpoq siunnersuutigineqartullu maannakkutut iluseqarlutik 

naammassineqassappata taakkua qanoq akeqarnissaanik naatsorsuinerit 

nassuiaataasut apeqqutigineqarlutik.  

 

Aallaqqaammut oqaatigineqassaaq Siumup siunnersuutaa, 

naammassineqassaguni, pensionisiat tunniunneqartarnerannut 

tunngavigineqartunik malunnaatilimmik allanngortitsinermik kinguneqassammat. 

Tassami maannamut Kalaallit Nunaanni isumaginninnikkut pensionisiat tassaapput 

inunnut taakkua inuttut atugaat aammalu nammineersinnaassusiat tunngavigalugu 

tunniunneqartartit, Siumulli siunnersuutaa utoqqalinersianut tamanut 

tunniunneqartartunut samminerulluni. 

 

Naalakkersuisut pingaartuusoraat pensionisianut malittarisassat 

allanngortilluinnarnissaat pilersinnagu taamatut allanngortitsinissami isummat 

tamarmik sukumiisumik misissuiffigeqqissaarnissaat peqqissaartumillu 

piareersarnissaat pisariaqartoq kiisalu assersuutigalugu sulisut sulisoqarnikkut 

pigiinnarnissaannut atuuffiit qanoq piorsarneqassanersut. Suliaq tamanna 

naammassiumallugu Naalakkersuisut pisortaqarfiit apeqqutaatinnagit 

suleqatigiissitamik pilersitsereerput, pensionisisartut aningaasaqarnermikkut 

atugaasa nassuiaasiornerannik, pensionisiaqarnermi allannguutaasinnaasut 

aningaasaqarnikkut allaffissornikkullu sunniutissaasa siumut takorloorneqarnerisa 

qulaajaasumik allaaserineqarnerannik imaqartumik saqqummiussisussamik. 

Aammattaaq Naalakkersuisut pingaartuusoraat utoqqalinersianit pensionisiaqarneq 

pillugu inatsisiliap aammalu siusinaartumik pensionisiaqarnermik aaqqissuussineq 

pillugu peqqussutip pitsaaqutissaasa pitsaanngequtissaasalu qulaajarneqarnissaat 

tamatumalu kingornagut isumaliutigineqarnissaat. Naalakkersuisut taamaalillutik 

maannamut pensionisiat siunnersuutigineqartutut allannguuteqartinnissaannut 

aalajangernissamut naammattumik tunngavissaqarsorinngilaat taamaattumillu 

Naalakkersuisut siunnersuut taamatut isikkoqartillugu akuersaarsinnaanagu.  

Suleqatigiissitatut eqqartorneqartumi upernaaq manna pilersinneqaqqammersumi 

Siumup siunnersuutaata inuiaqatigiinnut aningaasartuutinik amerlanerusunik 

kinguneqarnissaa pillugu naatsorsuinerit pissutissaqarluartumik 

saqqummiunneqarsinnaanngillat. Taamaalilluni taamaallaat siunnersuutip 

naammassineqarnissaani aningaasartuutit amerleriarnissaasa 

nangaasorujussuarmik aammalu mianersorluinnarluni missiliorlugit 

naatsorsornissaat periarfissaqarpoq. 

 

Nunatta Karsianut toqqaannartumik aningaasartuutissat aningaasanut inatsimmi 

aningaasat pensionisianut immikkoortinneqareersimasut saniatigut ikinnerpaamik 

100 mio. kr.-iussasut missiliuunneqarput.  

 

Naalakkersuisut pensionisianik allanngortitsinissami aalajangertussanut isummat 

tamarmik isumannaarneqarnissaat pingaartuusoraat Naalakkersuisullu 

taamaalillutik Kalaallit Nunaanni utoqqaat atugaat pillugit nassuiaasiamik 2006-imi 

kingusinnerusukkut saqqummiussinissartik qilanaaralugu. 

 

 

 

Ikinngutinnersumik inuulluaqqusillunga 

 

 

 

 

 

Aleqa Hammond  

 
 

 

 


